Nafarroan azken egunetako euriek udako uztei mesede egin diete, baina zerealen eta leguminosoen bilketa gelditu dute
Iparraldeko garien bilketa igurikimen onei erantzuten ari da 

Astelehena, 2010eko uztailaren 26a
Foru Komunitatean izandako azken eurien eraginez, Nafarroako laborantza gehienetan zerealen eta leguminosoen bilketa gelditu egin da. Hala ere, euriek mesede egin diete udako uztei. Hala ondorioztatu da Landa Garapeneko Departamentuak uztailaren 16tik 23ra arteko aldirako landaren egoerari buruz egindako azken txostenetik.

Dokumentuaren arabera, aldi horren hasieran egunak eguzkitsuak eta tenperaturak sasoiari dagozkionak izan dira, baina aldiaren amaieran egunak freskoagoak eta lainotsuagoak izan dira, euriak eta ekaitzak egon dira eta iparraldeko haizea izan da nagusi.

Euriak eta ekaitzak batez ere ipar-mendebaldean, Pirinioetan, Iruñerrian, Estellerrian eta Nafarroa Erdialdean eta Goi Erriberan izan dira nagusi. Intentsitate desberdineko balio plubiometrikoak utzi dituzte, 5 eta 70 l/m² artekoak, inguruen arabera. Prezipitazioen eraginez, inguru horietan zerealen eta leguminosoen bilketa kanpaina gelditu egin da. Kanpaina hori azken fasean dago honezkero. 

Iparraldeko garien bilketa igurikimen onei erantzuten ari da. Pisu espezifikoak, oro har, zuzenak dira eta batez besteko errendimenduak 5.000-6.000 Kg/ha dira Iruñerrian eta Pirinioetan, 3.500-5.000 Kg/ha Nafarroa Erdialdeko eta Estellerriko inguru freskoetan, eta 2.200-3.500 Kg/ha inguru Nafarroako Erdialdeko eta Erriberako gainerako inguruetan.

Lehorreko lur alternatiboak
Lehorreko laborantza alternatiboei dagokienez, txostenaren arabera, Iruñerriko eta Pirinioetako ilar lehorra 2.500-3000 Kg/ha inguruan kokatzen da, eta Nafarroa Erdialdean 2.000-2.500 Kg/ha inguruan. Inguru horretarako emaitza onak dira. Zaldi-babei dagokienez, Pirinioetan, Iruñerrian eta Estellerrian batez beste 2.500-3.000 Kg/ha-ko errendimenduak lortzen ari dira, iazko kanpainako emaitzak baino apur bat hobeak.

Bazka-laboreei dagokienez, Bortzirietan, Sakanan, Baztanen eta Erron bazka-artoaren lursailetan jasotako ura une onean iritsi da. Landareak hazte prozesuan daude eta lurzoruan hezetasunik ez egotea nabaritzen ari zen. Hori dela eta, euri horiei esker, laborantza horien potentziala bultzatuko da.

Mélidan eta Santakaran industriarako lekak ereiten ari dira ilarraren uztondoaren gainean, eta laborantza-perspektiben arabera iazko kanpainako 400 ha-ra arteko azalera erabiliko da. Horrez gain, kruziferoen barietate goiztiarrak landatu ondoren, Artaxoa eta Mendigorria inguruan negurako landaketak orokortzen ari dira. 

Kontserbarako tomatearen eta piperraren laborantzetan atzerapen fenologikoa murrizten ari da, baina izurrien erasoaren arriskuak bizirik jarraitzen du, eta orain areagotu egin da, ekaitzen osteko gaixotasun kriptogamikoen eraginez. Artoaren laborantzan, alerako dena zein gozoa, garapena bizkortu egin dela nabaritu da, eta lehenengo erein zirenek komak eta artaburuak bistan dituzte. VI. eskualdean deshidrataziorako alpaparen hirugarren mozketa amaitzear dagoela, laugarren mozketa egiten hasi dira VII. eskualdeko lursail batzuetan. Alpaparen ekoizpena erregularizatu egin da udako beroak iristean, eta modu horretan, udaberriko hotzen eraginez kanpainaren hasieran izandako errendimendu txikia konpentsatu da.

Bilketen egoerari dagokionez, txostenaren arabera, Murillo el Fruto eta Figarol inguruan ozpinetakoetara bideratutako pipermina biltzen hasi dira, eta estalpean landatutako tomatearen eta pepinoaren bilketa aurreratu da. Landazurian neguko tipulak atera dituzte eta errendimenduak onak izan dira, neurria apur bat txikia izan den arren.

Horrez gain, Erriberan mertxiken bilketa areagotu da. Mertxiken ekoizpena merkatu freskoaren eta kontserbaren artean banatzen da. Udarearen kasuan, barietate minoritarioak biltzen ari dira, hala nola Morettini. Nafarroako barietate nagusiak, Konferentziak, fruitu ugari eta garapen atzeratua erakusten ditu. Fruituaren bilketa abuztuaren erdialderako aurreikusita dago.
